
kalahapriyaH nAradaH

કલહપ્રિયઃ નારદઃ

શ્રીગર્ગ ઉવાચ -

એવં તે વ્યાસવચનાત્સપત્નીકા દ્વિજા નૃપાઃ॥ ૧॥
આનેતું ગોમતીતોયં પ્રયયુર્બદ્ધપલ્લવાઃ ।
દેવકીં  રોહિણીં  કુન્તીં   ગાન્ધારીં  ચ યશોમતીમ્॥ ૨॥
પુરસ્કૃત્ય તુ જગ્રાહ કુમ્ભો ભૈષ્મ્યા યુતો હરિઃ ।
તથા રામસ્તુ રેવત્યા સસ્ત્રીકા યેઽપિ ભૂમિપાઃ॥ ૩॥
સુવર્ણરૌપ્યકલશૈઃ સપુષ્પૈશ્ચ સપલ્લવૈઃ ।
રુક્મિણ્યા સહિતં યાન્તં કૃષ્ણં દૃષ્ટ્વા સમાગમે॥ ૪॥
નારદઃ કલહં કર્તું સત્યભામાગૃહં યયૌ ।
દૃષ્ટ્વા ચૈકાં હરેર્ભાર્યાં સમ્પૃષ્ટઃ સ તયાબ્રવીત્॥ ૫॥
નારદ ઉવાચ -

આદરં સદને નાસ્તિ સત્રાજિતસુતે તવ ।
ગતઃ કૃષ્ણસ્તુ રુક્મિણ્યા ચાહર્તું ગોમતીજલમ્॥ ૬॥
બહુભિર્યાચિતા  ત્વં તુ પારિજાતકહારિણી ।
કૃષ્ણસઙ્કલ્પકરણી મણિયુક્તા ચ માનિની॥ ૭॥
ઈદૃશીં  ત્વાં વરારોહાં ગરુડોપરિ ગામિનીમ્ ।
વિહાય ભૈષ્મ્યા શ્રીકૃષ્ણઃ શોભાં દ્રષ્ટું જગામ હ॥ ૮॥
યસ્યાઃ પુત્રશ્ચ પ્રદ્યુમ્નો યસ્યાઃ પૌત્રોઽનિરુદ્ધકઃ ।
સા દર્શયતિ ભો માતર્વાર્તાં માનં ચ ગૌરવમ્॥ ૯॥
ગર્ગ ઉવાચ -

ઇતિ શ્રુત્વા પ્રાણનાથં રુક્મિણ્યા સહિતં ગતમ્॥ ૧૦॥
રુરોદ દુઃખિતા રાજન્સત્યભામા રુષાન્વિતા ।

તદૈવ કૃષ્ણો ભગવાઞ્જ્ઞાત્વા નારદચેષ્ટિતમ્॥ ૧૧॥
સત્યભામાગૃહં શીઘ્રં રુપેણૈકેન ચાગતમ્ ।
ગત્વા પ્રત્યાહ વચનં સર્વજ્ઞાતા રમેશ્વરઃ॥ ૧૨॥
ન ગતોઽહં સમાજે વૈ રુક્મિણ્યા સહિતઃ પ્રિયે ।
આગતો ભોજનં કર્તું ગતો રામશ્ચ ભાર્યયા॥ ૧૩॥
ઇતિ તદ્વાક્યમાકર્ણ્ય સત્યભામા મુદં ગતા ।
ભીતો નારદ ઉત્થાય ગેહં ચાન્યં જગામ હ॥ ૧૪॥
ગત્વા જામ્બવતીગેહં તસ્યાગ્રે સર્વમબ્રવીત્ ।
શ્રુત્વા હસન્તી સા પ્રાહ મૃષા મા વદ હે મુને॥ ૧૫॥
કરોતિ શયનં ગેહે શ્રીનાથો ભોજનાન્તરે ।
ઇતિ શ્રુત્વા શઙ્કિતસ્તુ ત્વરં નિર્ગત્ય નારદઃ॥ ૧૬॥
મિત્રવિન્દાગૃહે ગત્વા પ્રત્યુવાચ વિલોકયન્ ।
નારદ ઉવાચ -

ન ગતાસિ નૃપસ્થાનં માતર્ગેહે સ્થિતાસિ કિમ્॥ ૧૭॥
આહર્તું ગોમતીતોયં પ્રયાતિ યત્ર માધવઃ ।
ભૈષ્મીં  સત્યાં જામ્બવતીં  સહ નેષ્યતિ તત્ર વૈ॥ ૧૮॥
મિત્રવિન્દોવાચ -

કેશવસ્ય પ્રિયાઃ સર્વા ગન્તાસૌ યાં વિહાય ચ ।
સા ન જીવતિ કૃષ્ણસ્તુ પૌત્રં લાલયતિ ગૃહે॥ ૧૯॥
તતો મુનિઃ સમુત્થાય સર્વાણિ મન્દિરાણિ ચ ।
બભ્રામ કૃષ્ણભાર્યાણાં સકૃષ્ણાનીત્યમન્યત॥ ૨૦॥
પુનર્વિચાર્ય   દેવર્ષિર્ગોપીનાં   મન્દિરાણિ ચ ।
પ્રયયૌ કથિતું વાર્તાં રાધિકાયૈ ચ માનદ॥ ૨૧॥
તત્ર દીવ્યન્તમક્ષૈશ્ચ રાધયા નન્દનન્દનમ્ ।
ગોપીભિઃ સહિતં વીક્ષ્ય ઋષિર્ગન્તું મનો દધે॥ ૨૨॥
તદૈવ કૃષ્ણ ઉત્થાય ગૃહીત્વા પાણિના મુનિમ્ ।
તત્રૈવ સ્થાપયામાસ પૂજયિત્વા યથાવિધિ॥ ૨૩॥
શ્રીકૃષ્ણ ઉવાચ -

કિં  કરિષ્યસિ વિપ્રેન્દ્ર વૃથા ભ્રમસિ મોહિતઃ ।
ગેહે ગેહે સ્વપત્નીએનાં મયા ત્વં તુ વિલોકિતઃ॥ ૨૪॥
મયા ધૃતાનિ રૂપાણિ ત્વદ્ભયાદૃષિસત્તમ ।
નાહં દાસ્યે દમં તુભ્યં વિપ્રત્વાત્પ્રાર્થયામ્યહમ્॥ ૨૫॥
સર્વેષાં ચૈવ દેવોઽહં મમ દેવાશ્ચ બ્રાહ્મણાઃ ।
યે દ્રુહ્યન્તિ દ્વિજાન્મૂઢાઃ સન્તિ તે મમ શત્રવઃ॥ ૨૬॥
યે પૂજયન્તિ વિપ્રાંશ્ચ મમ ભાવેન ભૂજનાઃ ।
તે ભુઞ્જન્તિ સુખં ચાત્ર હ્યન્તે યાસ્યન્તિ તત્પદમ્॥ ૨૭॥
માયયા મમ પુર્યાં ત્વં મોહિતશ્ચાપિ મા ખિદઃ ।
સર્વે મુહ્યન્તિ દેવર્ષે બ્રહ્મરુદ્રાદયઃ સુરાઃ॥ ૨૮॥
ઇતિ તદ્વાક્યમાકર્ણ્ય સંસ્તુતઃ સ મહામુનિઃ ।
આયયૌ મણ્ડપે તૂષ્ણીં  ભૂત્વા ઋત્વિગ્જનૈર્વૃતે॥ ૨૯॥
અથ તે ગોમતીતીરં જગ્મુઃ કૃષ્ણાદયો નૃપાઃ ।
રુક્મિણ્યાદ્યાઃ સ્ત્રિયશ્ચૈવ વાદિત્રૈર્વિવિધૈરપિ  ॥ ૩૦॥
નારીણાં ચૈવ વૃન્દેન ગાયન્તીનાં હરેર્યશઃ ।
વલયાનાં નૂપુરાણાં શબ્દોઽભૂન્મધુરધ્વનિઃ॥ ૩૧॥
પૂજયિત્વા જલસુરાન્વ્યાસઃ સાર્દ્ધં મયા મુનિઃ ।
કલશં તોયસંયુક્તમનસૂયાકરે દદૌ॥ ૩૨॥
તતશ્ચ જગૃહુઃ  કુમ્ભાન્  રેવત્યાદ્યાશ્ચ યોષિતઃ ।
નોત્થિતાઃ કલશાઃ સર્વે કોમલૈશ્ચ કરૈરપિ॥ ૩૩॥
ધારયન્તિ કથં કુમ્ભં પુષ્પભારેણ પીડિતાઃ ।
તતશ્ચ જહસૂ રાજ્ઞો નૃપાણાં ચ પરસ્પરમ્॥ ૩૪॥
કથં યામો યજ્ઞવાટમિત્યૂચુઃ કલશૈર્વિના   ।
રુક્મિણ્યાદ્યાઃ સ્ત્રિયઃ સર્વાસ્તા ઊચુર્મનસા હરિમ્॥ ૩૫॥
હે શ્રીકૃષ્ણ જગન્નાથ ભક્તકષ્ટવિનાશન ।
સબલસ્ત્વં ચક્રધારી હ્યસ્માન્પાલય સઙ્કટે॥ ૩૬॥
એવં બ્રુવન્ત્યો જગૃહુઃ  સકલાન્ભારવર્જિતાન્   ।
સ્વે સ્વે શિરસિ સન્ધાય સંયુક્તૈર્મણિમૌક્તિકૈઃ॥ ૩૭॥

યજ્ઞવાટં સમાજગ્મુર્નાર્યઃ શીઘ્રં સભર્તૃકાઃ ।
યત્ર ભેર્યશ્ચ શઙ્ખાદ્યા વાદ્યન્તે પણવાદયઃ॥ ૩૮॥
આનીય ગોમતીતોયં પ્રાપિતાસ્તત્ર તે નૃપ ।
શ્યામકર્ણેન સહિતા યત્ર વૈ યાદવેશ્વરઃ॥ ૩૯॥
ઇતિ શ્રીગર્ગસંહિતાયાં હયમેધખણ્ડે
ગોમતીજલાનયનં નામ પઞ્ચપઞ્ચાશત્તમોઽધ્યાયઃ॥ ૫૫॥

Garga Samhita, Hayamedhakhanda, Adhaya 55 verses 27-65

